
PROPOSTAS ANTIDESAFIUZAMENTOS, DE EMERXENCIA SOCIAL, 

TRANSPARENCIA E VIVENDA AOS GRUPOS MUNICIPAIS 

COMPOSTELA, 31 DE MAIO DO 2015 

1. PREVENCIÓN URXENTE DESAFIUZAMENTOS. 

DECLARACIÓN DE COMPOSTELA COMO CIDADE LIBRE DE 

DESAFIUZAMENTOS 

ADOPCIÓN das seguintes medidas inmediatas: 

 Non asinar contratos con bancos que desafiúcen familias. 

 Informar as diferentes entidades bancarias e de crédito de que o Concello desactivará 

toda "Liña de Colaboración" cos bancos que practiquen desafiuzamentos (pagamento 

de contribucións, de fianzas, consignacións, contas correntes, etcétera). 

 Establecer un convenio co Consello Xeral do Poder Xudicial (e manter un encontro co 

Decanato do noso `Partido Xudicial), para obrigar á intervención previa dos servizos 

sociais municipais en calquera procedemento de desafiuzamento-lanzamento de 

primeira vivenda 

 por execución hipotecaria,  

 por falta de pagamento de rendas de alugueiro  

 por calquera outra débeda sobrevida pola perda do traballo e ingresos familiares.  

(Trataríase de someter a expediente previo dos Servizos Sociais calquera procedemento co 

fin de comprobar se existe risco de exclusión social, en cuxo caso se activaría o protocolo 

establecido para ofertar alternativas habitacionais.) 

 Elaborar un protocolo de Actuación de Servizos Sociais ante as situacións de 

desafiuzamento. 

Ante as obvias malas prácticas favorecedoras do lanzamento das familias, por parte dos 

Servizos Sociais deste Concello, precísase revisar esta actividade no sentido contrario: 

preparar as traballadoras e traballadores sociais para que primen a PROTECCIÓN. 

 Establecer medidas para evitar os desafiuzamentos por alugueiro e adoptalas de 

maneira inmediata. Nas situacións de desafiuzamento en que como arrendador interveña 

un particular, e mentres non se redacte unha nova Ordenanza de Emerxencia Social, o 

Concello deberá intervir conciliando a saída habitacional, mesmo con recursos públicos. 

 Que o Concello se comprometa a que ningún corpo de seguridade e emerxencias 

municipal colabore na execución de desafiuzamentos (nomeadamente Policía Local e 

Bombeiros). 

 

 

 



 

2. MEDIDAS PARA PALIAR AS SITUACIÓNS DE EMERXENCIA SOCIAL. 

a. MEDIDAS DE ADOPCION INMEDIATA. 

 Que non se embargue ás familias en risco de exclusión social por falta de pagamentos 

ao Concello. Ex.: bolsas de comedor, impostos municipais,... 

 Intervención do Concello ante a imposibilidade das familias de asumir pagamentos a 

outras Administracións, co obxectivo de evitar trabas e embargos: Facenda Autonómica 

e Estatal, Tesourería Xeral da Seguridade Social, etcétera. 

 Solucións aos grandes problemas de subministración, como a auga, a luz e o gas 

(pobreza enerxética); unha solución a estas actuacións é que non se tome como referencia 

exclusiva o IPREM, senón o conxunto da situación socioeconómica familiar.  

 Instar as compañías de subministración a que non se produza ningún corte do 

abastecemento mentres non interveñan os Servizos Sociais do Concello. Solucionar os 

problemas de cortes na subministración; obviamente, ningún corte no servizo da auga sen 

os informes preceptivos. 

b. MEDIDAS DE ADOPCION A MEDIO PRAZO. 

Nova Ordenanza de Emerxencia Social que contemple todas as posíbeis situacións de 

exclusión. Avanzar cara á Renda Municipal Complementaria. Creación dunha Mesa de 

Redacción cos diferentes actores sociais. 

3. MEDIDAS DE INFORMACIÓN, PUBLICIDADE E PARTICIPACIÓN. 

 Adoptar medidas de transparencia, control cidadán e participación, que sexan 

efectivas e manteñan en contacto directo a veciñanza con toda a xestión municipal. 

 Establecer mecanismos municipais para facer chegar puntualmente ás familias 

información sobre a existencia das diferentes medidas de apoio e protección 

socioeconómica promovidas polo Concello. Esta información deberá ser entregada 

periodicamente de maneira clara e intelixíbel para as veciñas e veciños, dando conta 

exacta dos lugares a onde poden acudir. 

 Promover a creación e publicación de Bases de Datos de vivenda: 

 De protección oficial, onde se contemple a vivenda adscrita á protección, sexa de 

titularidade pública estatal, autonómica ou municipal ou de titularidade privada. 

 De vivenda baleira, nas que se inclúan tanto as vivendas de titularidade pública e 

protección oficial baleiras, con expresa consignación desta característica, como as 

vivendas de titularidade particular, como os bancos, a Sareb, as construtoras e mesmo 

os particulares. Deberán constar os motivos da súa desocupación. 



Determinarase, así mesmo, cales son as vivendas ocupadas e as baleiras, as condicións 

de contratos das vivendas e datos como: localización da vivenda, titularidade, 

modalidade de promoción, tipo de vivenda, superficie, datos do Rexistro da 

Propiedade e referencia catastral, sistema de acceso empregado, ano de construción; 

alén doutras informacións, como as datas de cualificación / declaración provisional e 

definitiva de adxudicación, título de ocupación e duración do PERIODO DE 

PROTECCIÓN. 

 Elaborar e aprobar programas de Inspección á fin de detectar que inmobles se 

atopan en situación de desocupación permanente. 

 Esixirlle á Xunta de Galiza puntual información sobre a afectación do Programa 

Reconduce á cidade de Compostela, debido a que a remisión dende os Servizos Sociais 

do Concello a este programa está a rematar en actuacións incompletas, deficientes ou 

inexistentes. Dende os Servizos Sociais, farase un seguimento da atención ás usuarias 

neste programa. 

 Dar conta da entrega de partidas orzamentarias a diferentes entidades como Cáritas, 

Proxecto Home, Red Madre, etcétera, e facer públicos os proxectos concretos aos que 

estas entidades asignaron as subvencións recibidas, así como os informes municipais 

sobre o impacto concreto desas medidas e a asignación do conxunto das partidas de 

Servizos Sociais. 

 Derrogación inmediata da Ordenanza de Publicidade Estática e Dinámica que veta a 

participación política someténdoa a prohibicións e autorizacións previas inaceptábeis en 

democracia. 

4. POLÍTICAS ACTIVAS DE VIVENDA. 

 Plan Municipal de Vivenda, negociado con todos os actores sociais que interveñan 

neste ámbito. Debe contemplar: 

 Creación dunha Oficina da Vivenda. Co obxectivo, por unha banda, de atender e 

canalizar as situacións de emerxencia e a loita antidesafiuzamentos e, por outro lado, 

de informar e orientar en todas as situacións relacionadas coa vivenda. 

 Medidas de fomento para evitar desocupación permanente e inxustificada de 

vivendas. 

 Promoción de vivendas sociais destinadas ao alugueiro e non á venda, 

modificando o uso das actuais. 

 Medidas de penalización ás vivendas baleiras. 

 Creación dun Banco de Arrendamentos coas vivendas desocupadas. Colaboración 

dende o Concello no acceso aos arrendamentos cun sistema de garantías solidarias e 

seguros de falta de pagamento dirixido á formalización gratuíta dos contratos para 

quen o precisar. 

 Alugueiro Forzoso, para persoas ou unidades familiares en situación de 

vulnerabilidade e durante un mínimo de 3 anos, das vivendas en mans de entidades 

financeiras e axencias asociadas, fondos de investimento e entidades de xestión de 

activos que permanezan en desuso ou infrautilizadas de maneira inxustificada 

durante 2 anos. 


